Cofnodion Cyfarfod Cyngor Tref Porthmadog a gynhaliwyd 

ar Nos Fawrth, 12fed o Ebrill 2016 yn Ystafell Glaslyn, Y Ganolfan, Porthmadog.
Presennol: Cynghorwyr Selwyn Griffiths (Cadeirydd), Angharad ab Iorwerth, Gavin Buckley, Melfyn Edwards, Alwyn Gruffydd ,Carol Hayes, Jason Humphreys, D.Ifor Jones, Gwilym Jones, Bethan O. Rees Jones, R. Elwyn Thomas, Ken Williams, Richard Williams.
Ymddiheuriadau: Cynghorwyr: Simon Brooks, Dafydd Prichard.
Croesawyd pawb i’r cyfarfod. Estynnwyd croeso arbennig i Janet Williams enillydd gwobr Dewi Sant Llywodraeth Cymru am Ddinasyddiaeth 2016. Roedd Janet wedi bod i lawr yng Nghaerdydd yn derbyn ei gwobr a hithau ar faglau ar y pryd yn dilyn damwain heger. Dangoswyd y tlws arbennig yr oedd wedi ei dderbyn.
Cyfeiriodd yn ôl at gyfarfod mis Hydref 2014 pan gynigwyd enw Janet i’w enwebu gan Gyngor Tref Porthmadog ar gyfer y gwobrau hyn gan y Cyng. Jason Humphreys. Diolchodd i’r Cyng. Humphreys am lenwi’r gwaith papur helaeth oedd angen ei gwblhau. Nododd fod y tyst lythyr i gefnogi’r enwebiad yn un o’r pethau hawddaf yr oedd ef fel Cadeirydd wedi gorfod ei ysgrifennu. Nododd gymaint y mae Janet wedi ei wneud yn y gymuned, ym Mhorthmadog. Soniodd fel mae Janet a’i theulu wedi agor eu drysau i dros gant o blant mewn argyfwng dros gyfnod o 35 o flynyddoedd. Dymunai longyfarch Janet ar ran y Cyngor Tref ac ar ran y gymuned. Diolchodd iddi am ei gwaith a chyflwynodd dusw o flodau iddi fel arwydd o werthfawrogiad.
Ymatebodd Janet gan ddiolch i’w theulu, i’r heddlu, yr ysgolion a’r gymuned i gyd sydd wedi bod mor gefnogol.
Adroddiad y Cadeirydd:
Braf oedd gan y Cadeirydd gael llongyfarch un arall o bobl arbennig y dref sef Josie Havelock oedd yn ymddeol ar ôl blynyddoedd maith o weithio yn galed ac o godi arian at lu o elusennau. Byddai yn danfon cerdyn iddi ar ran y Cyngor Tref.
Trist oedd adrodd am farwolaeth un o gymeriadau'r dref sef Thomas oedd yn arfer gweithio yn glanhau’r ffyrdd. Byddai wrthi ben bore yn gwneud ei waith yn dawel a gofalus. Cydymdeimla efo’i deulu a’i ffrindiau.
Cyfeiriodd at ddigwyddiad gan Glwb Rhwyfo Madog a Rhedwyr Hebog sef y Madog Dash o Bwllheli i Borthmadog gyda chriw yn rhwyfo a chriw yn rhedeg yr un pryd. Gobeithir cyrraedd Porthmadog tua 4:30. Braf oedd gweld clwb fel hwn yn mynd o nerth i nerth ac yn gwneud lot i godi proffil y dref mewn ffordd bositif.  Braint oedd gan y Cadeirydd gael cyflwyno’r gwpan gyda’r nos. Gofynnodd i’r Cyng. Gavin Buckley fynd a dymuniadau gorau’r Cyngor Tref i’r Clwb gan ddiolch iddynt am roi Porthmadog ar y map yn y maes yma.
283. Cadarnhau cywirdeb ac arwyddo cofnodion y cyfarfod diwethaf (8fed o Fawrth 2016).
Cadarnhawyd y cofnodion fel y rhai cywir a llofnodwyd hwy gan y Cadeirydd yn unol â gofynion y  gyfraith.
284. Cyfle i’r Cynghorwyr ddatgan diddordeb.
Cyng. Jason Humphreys – mater gerbron – Swyddfa i’r Cyngor Tref.
Materion Gerbron:
285. Datganoli trethi – Cyng. Simon Brooks.
Penderfynwyd: yn absenoldeb y Cyng. Brooks, gadael y mater ar y rhaglen at fis nesaf.
286. Breuddwydion Bro – Cyng. Angharad ab Iorwerth.
Adroddodd y Cyng. Ab Iorwerth fod Pwyllgor Eiddo'r Cyngor Tref wedi cefnogi a chaniatáu Breuddwydion Bro i edrych i mewn i ddatblygu Cae Chwarae Bodawen a chael grantiau ac yn y blaen. Mae cyfarfodydd rheolaidd wedi eu cynnal. Mae cais i Fantell Gwynedd wedi bod yn llwyddiannus  a chael £10,000 i dalu pensaer i baratoi cynllun i wella’r parc. Mae’r pensaer am weithio efo grwpiau sydd wedi eu sefydlu yn barod. Mae Lee o Cadw Cymru’n Daclus wedi bod yn gweithio efo plant a phobl ifanc yr ardal yn plannu coed a dangoswyd lluniau o’r gwaith.
Gobeithir y gellir denu grantiau unwaith mae cynllun y pensaer wedi ei dderbyn.

Bydd ymgynghori efo’r Cyngor Tref ar bob cam o’r broses ac ni fydd unrhyw benderfyniad yn cael ei wneud heb sêl bendith y Cyngor.
Cynigiai’r Cyng. Ab Iorwerth y dylai’r Cyngor Tref barhau i gefnogi Breuddwydion Bro i edrych i mewn i ddatblygu’r Cae Chwarae .

Nododd y Cyng. Jason Humphreys ei bryder nad oedd yn cael ei wahodd i gyfarfodydd Breuddwydion Bro ac yntau wedi ei enwebu i gynrychioli’r Cyngor Tref ar y pwyllgor yma.
Penderfynwyd :  Derbyn y wybodaeth gan barhau i gefnogi ymchwil y grŵp. Y Cyng. Ab Iorwerth i atgoffa’r pwyllgor i sicrhau fod cynrychiolydd y Cyngor Tref ar y rhestr cyfarfodydd.
287. Adroddiad ar y Gofrestr Newidiadau â Ffocws i’r Cynllun Adnau - Cyng. Bethan O. Rees Jones. 
Gan fod y Cyngor Tref wedi mynegi pryder a chwyno am ddiffyg tai fforddiadwy roedd y Cyng. Rees Jones wedi canolbwyntio ar hyn. Mae arolygwyr annibynnol wedi eu penodi sef Richard Duggan a Howell Jones . Sharon Ellis yw’r swyddog cyswllt. Roedd Cyfoeth Naturiol Cymru yn ei adolygiad llifogydd wedi ystyried tiroedd ar gyfer datblygu yn yr ardal yma ac wedi nodi eu bod yn anaddas. Nodwyd ganddynt fod Parc Busnes Penamser yn anaddas oherwydd risg llifogydd a hyn er bod Dŵr Cymru yn deud fod y risg yn isel. Pryderai am y diffyg symud ymlaen a bod dim datblygu ar y gweill i Borthmadog. Nid oedd dim cyfeiriad at yr ymchwil am yr angen tai a’r effaith ar yr economi. Nodai y dylid edrych y ofalus ar ddemograffiaeth de. Mae angen pobl ifanc i aros yma  gyda’r angen am dai fforddiadwy iddynt ac er mwyn gwarchod yr iaith.
Nododd y Cyng. Jason Humphreys fod diffyg gwybodaeth ar sut i ddatblygu’r dref a’r pwysigrwydd i ddal i roi pwysau pan ddaw cyfle i roi sylw ar yr adroddiad.
Penderfynwyd : derbyn y wybodaeth gan nodi siom nad oes dim ystyriaeth wedi ei gydnabod  i’r holl gyfathrebu sydd wedi bod oddiwrth y Cyngor Tref ar y mater hwn. Nid oes dim cyfeiriad at y tiroedd addas am ddatblygu mae’r Cyngor Tref wedi eu cynnig.
288. Swyddfa i’r Cyngor Tref – Cyng. Carol Hayes.

Gadawodd y Cyng. Jason Humphreys yr ystafell yn ystod y drafodaeth.

Adroddodd y Cyng. Hayes ei bod wedi derbyn cwyn gan aelod oedrannus o’r dref nad oedd lle i fynd i siarad efo’r Cyngor Tref gan nad oes swyddfa benodol. Roedd y cynghorydd wedi bod ym Mhwllheli yn ddiweddar ac wedi gweld y ddarpariaeth sydd ganddynt yna. Dymunai gynnig y gallai’r Cyngor Tref gael swyddfa yn Y Ganolfan. Nodwyd gan  y Cyng. Ken Williams bod y Clerc wedi ei phenodi ar y telerau ei bod yn rhedeg swyddfa o adref a’i bod yn derbyn lwfans blynyddol ar gyfer hyn.
Penderfynwyd : fod hwn yn rhywbeth i Bwyllgor y Ganolfan i’w drafod yn gyntaf.
Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar gyfer y cyfarfod nesaf (dyddiad cau rhaglen mis Mai 2016 – 3ydd o Fai 2016).
· Datganoli trethi – Cyng. Simon Brooks
· Digwyddiad ar y traeth ym Morfa Bychan - Cyng. Richard Williams.
289. Rhestr gohebiaeth /aros am ateb.
Penderfynwyd : Derbyn y wybodaeth gan barhau i atgoffa’r rhai sydd ddim yn ymateb yn ôl y drefn.
GOHEBIAETH: 
290. Llywodraeth Cymru – Fframwaith Moesegol Llywodraeth Leol.
Penderfynwyd:  Derbyn y wybodaeth.
291. CG – Adran  Priffyrdd – Biniau Halen (ymateb i lythyr rhaglen Hydref 2015 cofnod 183).
Penderfynwyd:  lleisio cwyn drwy Un Llais Cymru gan gynnwys y llythyrau mae’r Cyngor wedi eu danfon ar y mater hwn. Gofyn iddynt weithredu ar ein rhan ar y mater hwn.
292. Un Llais Cymru - Adroddiad Grŵp Cyfeiriol Budd-ddeiliad,(copïau o Strategaeth Ymgysylltu a Strategaeth Iechyd Meddwl  ac Anableddau Dysgu ar y bwrdd)
Penderfynwyd:  Derbyn y wybodaeth. 
293. Un Llais Cymru – Cyfoeth Naturiol Cymru – Bwletin rhif 5.
Penderfynwyd:  Derbyn y wybodaeth.
294. CG , YGC, Rheolaeth Adeiladau - Hysbysiad o’r bwriad i ddymchwel Hafod Y Gest.
Penderfynwyd: Derbyn y wybodaeth ond ysgrifennu i dynnu sylw at y llythyr uniaith Saesneg gan dorri polisi iaith Cyngor Gwynedd. Adroddwyd er gwybodaeth fod diwrnod agored yn Festri Capel Salem Dydd Mercher 27ain o Ebrill rhwng 2:00 a 6:30 y.h. Mae’r Ganolfan Ddydd wedi ei ddymchwel a mynedfa newydd dros dro ger Aldi.
295. Cadw Cymru’n Daclus - problemau baw ci (ymateb i lythyr rhaglen Chwefror 2016,cofnod 228).Penderfynwyd:  fod yr ateb yn arwynebol a bod angen ysgrifennu yn ôl am fwy o fanylion.
296. Partneriaeth Ogwen – cynllun cyfranddaliadau cymunedol.
Penderfynwyd: Derbyn y wybodaeth.
297. Pwyllgor Rheilffyrdd Arfordir y Cambrian – dyddiad y cyfarfod nesaf wedi newid.

Adroddwyd fod bob adroddiad a chyfathrebu ar y trên rhwng Porthmadog a Phwllheli yn uniaith Saesneg a phwysigrwydd pwyso bod y Gymraeg yn cael sylw blaenllaw.
Penderfynwyd: Derbyn yn ôl gwybodaeth gan y Cadeirydd fod hwn yn un o’r pethau pennaf ar agenda’r pwyllgor yma.
298. CG,YGC, Rheolaeth Adeiladu – Hysbysiad o’r bwriad i ddymchwel Mortiwari, Mynwent

Penamser. Penderfynwyd:  Derbyn y wybodaeth ond fel yng nghofnod 294 ysgrifennu am y llythyr uniaith Saesneg.

299. CG – Iolo Tegid, Peiriannydd Traffig- enw Pwllgoleulas/Pwllgloywlas (ymateb i lythyr rhaglen Chwefror 2016, cofnod 244).
Penderfynwyd:   ysgrifennu i nodi fod y Cyngor Tref yn fodlon efo enw a sillafiad Pwllgoleulas (wedi pasio ymholiad aelod o’r cyhoedd ymlaen oedd y Cyngor Tref wedi ei wneud).
300. Un Llais Cymru – Llywodraeth Cymru – Trosglwyddo Asedau Cymunedol (ar y bwrdd).
Penderfynwyd:  Derbyn y wybodaeth.

301. Un Llais Cymru – Y Gyfarwyddiaeth Gynllunio, Llywodraeth Cymru – Gofyn barn ar

newidiadau arfaethedig i Bolisi Cynllunio Cymru Pennod 6 ( copi ar y bwrdd).
Penderfynwyd:  Derbyn y wybodaeth.

302. Uned Polisi Cynllunio ar y Cyd Gwynedd a Môn - Cynllun Datblygu Lleol ar y Cyd
Gwynedd a Môn.
Penderfynwyd: ysgrifennu gan gyfeirio at yr holl gyfathrebu sydd wedi bod oddiwrth y Cyngor Tref gan gynnig tiroedd addas i ddatblygu a phryder am y diffyg datblygu ym Mhorthmadog.
303. Cyngor Iechyd Cymuned Gogledd Cymru – Datganiad Newyddion 31 Mawrth 2016.
Penderfynwyd:  Derbyn y wybodaeth.

304. Cyngor Iechyd Cymuned Gogledd Cymru – Gofyn barn am y Gwasanaeth Nyrsio Ardal

yng Ngogledd Cymru.
Penderfynwyd:  Derbyn y wybodaeth.
305. Dewi Wyn Cullen , YGC – Adroddiad archwilio llifogydd Tremadog 20fed o Ragfyr 2015.

Wrth groesawu’r adroddiad nodwyd siom nad oedd yn adrodd dim byd newydd ac yn mynd ymhellach. Nodwyd fod llythyr wedi ei ddanfon ar ran trigolion Tremadog gan y cynghorwyr lleol yn gofyn am gyfarfod cyhoeddus i egluro beth yn union maent am wneud i warchod pobl a’u heiddo. Er bod yr adroddiad yn dangos llif y dŵr nid oes dim son ynddo am y tai efo seleri sydd yn dioddef o lifogydd yn aml
Penderfynwyd: ysgrifennu i gefnogi y cais sydd eisoes wedi mynd am gyfarfod a gofyn iddynt adael i’r Cyngor Tref wybod am unrhyw ddatblygiadau / cyfarfodydd a.y.b.. Cyfeirio yn y llythyr at gymal 4:3 o’r adroddiad sef y dylent edrych ar sut i stopio’r malurion y cyfeirir atynt ac na ddylid dibynnu ar drigolion lleol i glirio’r llanast (cymal 7:3).  
306. Keith Ivens, Cyfoeth Naturiol Cymru – Giatiau’r Dora ( ymateb i lythyr rhaglen Chwefror 

2016, cofnod 232). Mynegwyd pryder nad oes neb wedi gweld yr asesiad risg sydd wedi ei gwblhau ers diwedd haf 2015. Pryderwyd na fydd pobl leol yn troi fyny am sesiynau galw heibio yn yr haf pan fydd y pryderon o risg llifogydd y gaeaf diwethaf yn atgof pell.
Penderfynwyd:  ysgrifennu i ofyn am iddynt drefnu'r  sesiynau galw heibio mor fuan â phosib.
307. Nicholas Alderton - cais am wybodaeth o dan y ddeddf rhyddid gwybodaeth ynglŷn â dathlu
pen-blwydd y Frenhines yn 90.
Penderfynwyd:  ymateb nad yw’r Cyngor Tref wedi neilltuo arian ar gyfer pen-blwydd y Frenhines.
308. Un Llais Cymru – Llywodraeth Cymru – Fframwaith Canlyniadau Iechyd y Cyhoedd ac

Adroddiad cryno (ar y bwrdd).
Penderfynwyd:  Derbyn y wybodaeth.

309. Andy Collins – cais i gael defnyddio Cae Chwarae Bodawen (ymateb i lythyr rhaglen Mawrth 

2016, cofnod 276).
Penderfynwyd: ysgrifennu i gefnogi ei gais ond i’w gyfeirio at Freuddwydion Bro o ystyried yr ymchwil sydd yn mynd ymlaen i ddatblygu’r parc.
310. Materion Ariannol :
Biliau i’w talu/Taliadau :

J D Roberts – Archwiliad Mewnol 2014-2015


=
£115.00

Faris Raouf – costau diweddaru a chynnal gwefan y Cyngor Tref 
=
£392.40

Costau trên i ddau i gyfarfod Alun Cairns yn Llundain 18.4.16
=
£184.00

Glenda Burke – costau postio, inc ar gyfer y printer 


=
£  21.93


Glenda Burke – cyflog mis Mawrth 2016



=
£400.00

Cyllid a Thollau EM – treth incwm cyflog clerc mis Mawrth 2016
=
£100.00

Penderfynwyd: talu’r biliau.
311.
   Ceisiadau Cynllunio:

i) C16/0225/44/RC   -   Cais i dynnu Cytundeb 105 angen lleol.

Pencoed, Porthmadog, Gwynedd, LL49 9PW.         
Penderfynwyd:  Gwrthwynebu ar y sail calynol : prinder darpariaeth amgen yn ardal Porthmadog.

